
śrīḥ

śrīmatē rāmānujāya namaḥ

śrīmatē nigamāntamahādēśikāya namaḥ

ōṃ namō bhagavatē vāsudēvāya

maharṣi vēdavyāsapraṇītaṃ śrīmadbhāgavatamahāpurāṇam

Á Á pañcamaskandhē pañcamō’dhyāyaḥ Á Á
This document has been prepared by

Sunder Kidāmbi

with the blessings of

śrī raṅgarāmānuja mahādēśikan

His Holiness śrīmad āṇḍavan śrīraṅgam



śrīḥ

śrīmatē rāmānujāya namaḥ

śrīmatē nigamāntamahādēśikāya namaḥ

ōṃ namō bhagavatē vāsudēvāya

śrīmadbhāgavatamahāpurāṇam
Á Á pañcamaskandhē pañcamō’dhyāyaḥ Á Á

ṛṣabha uvāca
nāyaṃ dēhō dēhabhājāṃ nṛlōkē

kaṣṭān kāmānarhatē viḍbhujāṃ yē Á
tapō divyaṃ putrakā yēna sattvaṃ

śuddhyēdyasmād brahmasaukhyaṃ tvanantam Á Á 1 Á Á

mahatsēvāṃ dvāramāhurvimuktē -
stamōdvāraṃ yōṣitāṃ saṅgisaṅgam Á

mahāntastē samacittāḥ praśāntā
vimanyavaḥ suhṛdaḥ sādhavō yē Á Á 2 Á Á

yē vā mayīśē kṛtasauhṛdārthā
janēṣu dēhambharavārtikēṣu Á

gṛhēṣu jāyātmajarātimatsu
na prītiyuktā yāvadarthāśca lōkē Á Á 3 Á Á

nūnaṃ pramattaḥ kurutē vikarma
yadindriyaprītaya āpṛṇōti Á

na sādhu manyē yata ātmanō’ya -
masannapi klēśada āsa dēhaḥ Á Á 4 Á Á

parābhavastāvadabōdhajātō
yāvanna jijñāsata ātmatattvam Á

yāvatkriyāstāvadidaṃ manō vai
karmātmakaṃ yēna śarīrabandhaḥ Á Á 5 Á Á

ēvaṃ manaḥ karmavaśaṃ prayuṅktē
avidyayā’’tmanyupadhīyamānē Á

prītirna yāvanmayi vāsudēvē
na mucyatē dēhayōgēna tāvat Á Á 6 Á Á

yadā na paśyatyayathā guṇēhāṃ
svārthē pramattaḥ sahasā vipaścit Á

gatasmṛtirvindati tatra tāpā -
nāsādya maithunyamagāramajñaḥ Á Á 7 Á Á

puṃsaḥ striyā mithunībhāvamētaṃ
tayōrmithō hṛdayagranthimāhuḥ Á

atō gṛhakṣētrasutāptavittai -
rjanasya mōhō’yamahaṃ mamēti Á Á 8 Á Á

yadā manōhṛdayagranthirasya
karmānubaddhō dṛḍha āślathēta Á

tadā janaḥ samparivartatē’smād
muktaḥ paraṃ yātyatihāya hētum Á Á 9 Á Á

haṃsē gurau mayi bhaktyānuvṛtyā
vitṛṣṇayā dvandvatitikṣayā ca Á

sarvatra jantōrvyasanāvagatyā
jijñāsayā tapasēhānivṛttyā Á Á 10 Á Á

matkarmabhirmatkathayā ca nityaṃ
maddēvasaṅgād guṇakīrtanānmē Á

nirvairasāmyōpaśamēna putrā
jihāsayā dēhagēhātmabuddhēḥ Á Á 11 Á Á

adhyātmayōgēna viviktasēvayā
prāṇēndriyātmābhijayēna sadhryak Á

sacchraddhayā brahmacaryēṇa śaśva -
dasampramādēna yamēna vācām Á Á 12 Á Á

sarvatra madbhāvavicakṣaṇēna
jñānēna vijñānavirājitēna Á

yōgēna dhṛtyudyamasattvayuktō
liṅgaṃ vyapōhētkuśalō’hamākhyam Á Á 13 Á Á

karmāśayaṃ hṛdayagranthibandha -
mavidyayā’’sāditamapramattaḥ Á

anēna yōgēna yathōpadēśaṃ
samyagvyapōhyōparamēta yōgāt Á Á 14 Á Á

putrāṃśca śiṣyāṃśca nṛpō gururvā
mallōkakāmō madanugrahārthaḥ Á

itthaṃ vimanyuranuśiṣyādatajjñān
na yōjayētkarmasu karmamūḍhān Á

kaṃ yōjayanmanujō’rthaṃ labhēta
nipātayannaṣṭadṛśaṃ hi gartē Á Á 15 Á Á

lōkaḥ svayaṃ śrēyasi naṣṭadṛṣṭi -
ryō’rthān samīhēta nikāmakāmaḥ Á

anyōnyavairaḥ sukhalēśahētō -
ranantaduḥkhaṃ ca na vēda mūḍhaḥ Á Á 16 Á Á

kastaṃ svayaṃ tadabhijñō vipaścid
avidyāyāmantarē vartamānam Á

dṛṣṭvā punastaṃ saghṛṇaḥ kubuddhiṃ
prayōjayēdutpathagaṃ yathāndham Á Á 17 Á Á

gururna sa syātsvajanō na sa syāt
pitā na sa syājjananī na sā syāt Á

daivaṃ na tatsyānna patiśca sa syā -
nna mōcayēdyaḥ samupētamṛtyum Á Á 18 Á Á

idaṃ śarīraṃ mama durvibhāvyaṃ
sattvaṃ hi mē hṛdayaṃ yatra dharmaḥ Á

pṛṣṭhē kṛtō mē yadadharma ārād
atō hi māmṛṣabhaṃ prāhurāryāḥ Á Á 19 Á Á

tasmādbhavantō hṛdayēna jātāḥ
sarvē mahīyāṃsamamuṃ sanābham Á

akliṣṭabuddhyā bharataṃ bhajadhvaṃ
śuśrūṣaṇaṃ tadbharaṇaṃ prajānām Á Á 20 Á Á

bhūtēṣu vīrudbhya uduttamā yē
sarīsṛpāstēṣu sabōdhaniṣṭhāḥ Á

tatō manuṣyāḥ pramathāstatō’pi
gandharvasiddhā vibudhānugā yē Á Á 21 Á Á

dēvāsurēbhyō maghavatpradhānā
dakṣādayō brahmasutāstu tēṣām Á

bhavaḥ paraḥ sō’tha viriñcavīryaḥ
sa matparō’haṃ dvijadēvadēvaḥ Á Á 22 Á Á

na brāhmaṇaistulayē bhūtamanyat
paśyāmi viprāḥ kimataḥ paraṃ tu Á

yasminnṛbhiḥ prahutaṃ śraddhayāha -
maśnāmi kāmaṃ na tathāgnihōtrē Á Á 23 Á Á

dhṛtā tanūruśatī mē purāṇī
yēnēha sattvaṃ paramaṃ pavitram Á

śamō damaḥ satyamanugrahaśca
tapastitikṣānubhavaśca yatra Á Á 24 Á Á

mattō’pyanantātparataḥ parasmāt
svargāpavargādhipatērna kiñcit Á

yēṣāṃ kimu syāditarēṇa tēṣā -
makiñcanānāṃ mayi bhaktibhājām Á Á 25 Á Á

sarvāṇi maddhiṣṇyatayā bhavadbhi -
ścarāṇi bhūtāni sutā dhruvāṇi Á

sambhāvitavyāni padē padē vō
viviktadṛgbhistaduhārhaṇaṃ mē Á Á 26 Á Á

manōvacōdṛkkaraṇēhitasya
sākṣātkṛtaṃ mē paribarhaṇaṃ hi Á

vinā pumān yēna mahāvimōhāt
kṛtāntapāśānna vimōktumīśēt Á Á 27 Á Á

śrīśuka uvāca
ēvamanuśāsyātmajān svayamanuśiṣṭānapi

lōkānuśāsanārthaṃ mahānubhāvaḥ paramasuhṛd -
bhagavānṛṣabhāpadēśa upaśamaśīlānā -
muparatakarmaṇāṃ mahāmunīnāṃ bhaktijñāna -
vairāgyalakṣaṇaṃ pāramahaṃsyadharmamupaśikṣamāṇaḥ
svatanayaśatajyēṣṭhaṃ paramabhāgavataṃ
bhagavajjanaparāyaṇaṃ bharataṃ dharaṇipālanāyā -
bhiṣicya svayaṃ bhavana ēvōrvaritaśarīramātra -
parigraha unmatta iva gaganaparidhānaḥ
prakīrṇakēśa ātmanyārōpitāhavanīyō
brahmāvartātpravavrāja Á Á 28 Á Á

jaḍāndhamūkabadhirapiśācōnmādakavadavadhūtavēṣō -
’bhibhāṣyamāṇō’pi janānāṃ gṛhītamauna -
vratastūṣṇīṃ babhūva Á Á 29 Á Á

tatra tatra puragrāmākarakhēṭavāṭakharvaṭaśibiravrajaghōṣa -
sārthagirivanāśramādiṣvanupathamavanicarāpasadaiḥ
paribhūyamānō makṣikābhiriva vanagajastarjanatāḍanā -
vamēhanaṣṭhīvanagrāvaśakṛdrajaḥprakṣēpapūti -
vātaduruktaistadavigaṇayannēvāsatsaṃsthāna
ētasmin dēhōpalakṣaṇē sadapadēśa ubhayānubhava -
svarūpēṇa svamahimāvasthānēnāsamārōpitā -
hammamābhimānatvādavikhaṇḍitamanāḥ pṛthivīmēkacaraḥ
paribabhrāma Á Á 30 Á Á

atisukumārakaracaraṇōraḥsthalavipulabāhvaṃsagalavadanā -
dyavayavavinyāsaḥ prakṛtisundarasvabhāvahāsasumukhō
navanalinadalāyamānaśiśiratārāruṇāyatanayanaruciraḥ

sadṛśasubhagakapōlakarṇakaṇṭhanāsō vigūḍhasmitavadana -
mahōtsavēna puravanitānāṃ manasi kusumaśarāsanamu -
padadhānaḥ parāgavalambamānakuṭilajaṭilakapiśakēśa -
bhūribhārō’vadhūtamalinanijaśarīrēṇa grahagṛhīta
ivādṛśyata Á Á 31 Á Á

yarhi vāva sa bhagavān lōkamimaṃ yōgasyāddhā
pratīpamivācakṣāṇastatpratikriyākarma bībhatsitamiti
vratamājagaramāsthitaḥ śayāna ēvāśnāti pibati
khādatyavamēhati hadati sma cēṣṭamāna uccarita
ādigdhōddēśaḥ Á Á 32 Á Á

tasya ha yaḥ purīṣasurabhisaugandhyavāyustaṃ dēśaṃ
daśayōjanaṃ samantāt surabhiṃ cakāra Á Á 33 Á Á

ēvaṃ gōmṛgakākacaryayā vrajaṃstiṣṭhannāsīnaḥ śayānaḥ
kākamṛgagōcaritaḥ pibati khādatyavamēhati sma Á Á 34 Á Á

iti nānāyōgacaryācaraṇō bhagavān kaivalyapatirṛṣa -
bhō’virataparamamahānandānubhava ātmani sarvēṣāṃ
bhūtānāmātmabhūtē bhagavati vāsudēva ātmanō’vyava -
dhānānantarōdarabhāvēna siddhasamastārthaparipūrṇō
yōgaiśvaryāṇi vaihāyasamanōjavāntardhānaparakāya -
pravēśadūragrahaṇādīni yadṛcchayōpagatāni nāñjasā
nṛpa hṛdayēnābhyanandat Á Á 35 Á Á

Á Á iti śrīmadbhāgavatē mahāpurāṇē pāramahaṃsyāṃ saṃhitāyāṃ

pañcamaskandhē ṛṣabhadēvānucaritē pañcamō’dhyāyaḥ Á Á

